МОНГОЛ УЛСЫН ИХ ХУРЛЫН 2018 ОНЫ НАМРЫН ЭЭЛЖИТ ЧУУЛГАНЫ  

ТӨСВИЙН БАЙНГЫН ХОРООНЫ 10 ДУГААР САРЫН 17-НЫ ӨДРИЙН ХУРАЛДААНЫ ТОВЬЁГ
	№
	Баримтын агуулга
	Хуудас

	Хуралдааны товч тэмдэглэл:  
	1-5

	2.
	Хуралдааны дэлгэрэнгүй тэмдэглэл:
   1.”Хүүхдийн мөнгөн тэтгэмжийн талаар авах зарим арга хэмжээний тухай” Улсын Их Хурлын тогтоолын төсөл /хэлэлцэх эсэх/

   2.Монгол Улсын нэгдсэн төсвийн 2019 оны төсвийн хүрээний мэдэгдэл, 2020-2021 оны төсвийн төсөөллийн тухай хуульд өөрчлөлт оруулах тухай хуулийн төсөл /хэлэлцэх эсэх/

   3.Монгол Улсын 2019 оны төсвийн тухай, Нийгмийн даатгалын сангийн 2019 оны төсвийн тухай хуулийн төслийн хамт өргөн мэдүүлсэн Төсвийн тухай хуульд нэмэлт, өөрчлөлт оруулах тухай, Ирээдүйн тэтгэврийн нөөц сангийн тухай хуульд өөрчлөлт оруулах тухай, Засгийн газрын тусгай сангийн тухай хуульд өөрчлөлт оруулах тухай, Боловсролын тухай хуульд нэмэлт, өөрчлөлт оруулах тухай, Соёлын тухай хуульд нэмэлт оруулах тухай, Малчин, хувиараа хөдөлмөр эрхлэгчийн тэтгэврийн даатгалын шимтгэлийг нөхөн төлүүлэх тухай хуульд өөрчлөлт  оруулах тухай, Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуульд өөрчлөлт оруулах тухай хуулийн төсөл болон “Улсын Их Хурлын 2017 оны 29 дүгээр тогтоолын зарим заалтыг хүчингүй болсонд тооцох тухай”, “Монгол Улсын 2019 оны төсвийн тухай хууль батлагдсантай холбогдуулан авах зарим арга хэмжээний тухай” Улсын Их Хурлын тогтоолын төсөл /хэлэлцэх эсэх/

 Монгол Улсын Их Хурлын 2018 оны намрын ээлжит чуулганы 

Төсвийн байнгын хорооны 10 дугаар сарын 17-ны өдөр 

/Лхагва гараг/-ийн хуралдааны товч тэмдэглэл


Төсвийн байнгын хорооны дарга Б.Чойжилсүрэн ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 15 цаг 27 минутад Төрийн ордны “Жанжин Д.Сүхбаатар” танхимд эхлэв. 


Чөлөөтэй: Ч.Улаан, Ж.Эрдэнэбат;

Тасалсан: Ж.Батзандан, Б.Наранхүү, Ц.Нямдорж, Ө.Энхтүвшин, С.Эрдэнэ. 
Хэлэлцэх асуудлын дарааллаас Төсвийн албаны эрх зүйн байдлын тухай хуулийн төслийг хасах саналыг Улсын Их Хурлын гишүүн Ц.Даваасүрэн гаргаж, уг асуудлыг хойшлуулав.

Нэг. “Хүүхдийн мөнгөн тэтгэмжийн талаар авах зарим арга хэмжээний тухай” Улсын Их Хурлын тогтоолын төсөл /Улсын Их Хурлын гишүүн С.Бямбацогт нарын 11 гишүүн 2018.10.05-ны өдөр өргөн мэдүүлсэн, хэлэлцэх эсэх/
Хуралдаанд Төсвийн байнгын хорооны ажлын албаны ахлах зөвлөх Ц.Батбаатар байв.
Хууль санаачлагчийн илтгэлийг Улсын Их Хурлын гишүүн О.Батнасан танилцуулав.
Хууль санаачлагчийн илтгэлтэй холбогдуулан Улсын Их Хурлын гишүүдээс асуулт гараагүй болно. 

Улсын Их Хурлын гишүүн Ц.Даваасүрэн үг хэлэв.
Б.Чойжилсүрэн: ”Хүүхдийн мөнгөн тэтгэмжийн талаар авах зарим арга хэмжээний тухай” Улсын Их Хурлын тогтоолын төслийн үзэл баримтлалыг хэлэлцэхийг дэмжье гэсэн санал хураалт явуулъя.

Зөвшөөрсөн:                             7

Татгалзсан:                               3

Бүгд:                                        10

70.0 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн О.Батнасан Улсын Их Хурлын чуулганы нэгдсэн хуралдаанд танилцуулахаар тогтов. 


Уг асуудлыг 15 цаг 37 минутад хэлэлцэж дуусав. 
Хоёр. Монгол Улсын нэгдсэн төсвийн 2019 оны төсвийн хүрээний мэдэгдэл, 2020-2021 оны төсвийн төсөөллийн тухай хуульд өөрчлөлт оруулах тухай хуулийн төсөл /Засгийн газар 2018.09.28-ны өдөр өргөн мэдүүлсэн, хэлэлцэх эсэх/

Хэлэлцэж буй асуудалтай холбогдуулан Сангийн сайд Ч.Хүрэлбаатар, Сангийн яамны Төрийн нарийн бичгийн дарга С.Наранцогт, мөн яамны Төсвийн бодлого, төлөвлөлтийн газрын дарга Ж.Ганбат, мөн газрын Нэгдсэн төсвийн нэгтгэлийн хэлтсийн дарга Д.Өлзийсайхан, Зарлагын хэлтсийн дарга М.Санжаадорж, Орлогын хэлтсийн дарга Б.Тэлмүүн, Эдийн засгийн бодлогын газрын дарга Г.Батхүрэл, Төсвийн хөрөнгө оруулалтын газрын дарга Г.Түвдэндорж, Өрийн удирдлагын хэлтсийн дарга Б.Сүх-Очир, Санхүүгийн хөрөнгийн удирдлагын хэлтсийн дарга Б.Анар, Төсвийн хөрөнгө оруулалтын газрын мэргэжилтэн Б.Түвшинжаргал, Эдийн засгийн бодлогын газрын мэргэжилтэн Т.Дэлгэрнасан нар оролцов. 

Хуралдаанд Төсвийн байнгын хорооны ажлын албаны ахлах зөвлөх Ц.Батбаатар байв.
Хууль санаачлагчийн илтгэлийг Сангийн сайд Ч.Хүрэлбаатар танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүн Б.Чойжилсүрэнгийн тавьсан асуултад Сангийн сайд Ч.Хүрэлбаатар хариулж, тайлбар хийв. 
Улсын Их Хурлын гишүүн Ш.Раднаасэд үг хэлэв.

Б.Чойжилсүрэн: Монгол Улсын нэгдсэн төсвийн 2019 оны төсвийн хүрээний мэдэгдэл, 2020-2021 оны төсвийн төсөөллийн тухай хуульд өөрчлөлт оруулах тухай хуулийн төслийн үзэл баримтлалыг хэлэлцэхийг дэмжье гэсэн санал хураалт явуулъя.

Зөвшөөрсөн:                           10

Татгалзсан:                               1

Бүгд:                                        11

90.9 хувийн саналаар дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн Д.Оюунхорол Улсын Их Хурлын чуулганы нэгдсэн хуралдаанд танилцуулахаар тогтов. 


Уг асуудлыг 15 цаг 52 минутад хэлэлцэж дуусав. 

Гурав. Монгол Улсын 2019 оны төсвийн тухай, Нийгмийн даатгалын сангийн 2019 оны төсвийн тухай хуулийн төслийн хамт өргөн мэдүүлсэн Төсвийн тухай хуульд нэмэлт, өөрчлөлт оруулах тухай, Ирээдүйн тэтгэврийн нөөц сангийн тухай хуульд өөрчлөлт оруулах тухай, Засгийн газрын тусгай сангийн тухай хуульд өөрчлөлт оруулах тухай, Боловсролын тухай хуульд нэмэлт, өөрчлөлт оруулах тухай, Соёлын тухай хуульд нэмэлт оруулах тухай, Малчин, хувиараа хөдөлмөр эрхлэгчийн тэтгэврийн даатгалын шимтгэлийг нөхөн төлүүлэх тухай хуульд өөрчлөлт оруулах тухай, Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуульд өөрчлөлт оруулах тухай хуулийн төсөл болон “Улсын Их Хурлын 2017 оны 29 дүгээр тогтоолын зарим заалтыг хүчингүй болсонд тооцох тухай”, “Монгол Улсын 2019 оны төсвийн тухай хууль батлагдсантай холбогдуулан авах зарим арга хэмжээний тухай” Улсын Их Хурлын тогтоолын төсөл /Засгийн газар 2018.09.28-ны өдөр өргөн мэдүүлсэн, хэлэлцэх эсэх/

Хэлэлцэж буй асуудалтай холбогдуулан Сангийн сайд Ч.Хүрэлбаатар, Сангийн яамны Төрийн нарийн бичгийн дарга С.Наранцогт, мөн яамны Төсвийн бодлого, төлөвлөлтийн газрын дарга Ж.Ганбат, мөн  газрын Нэгдсэн төсвийн нэгтгэлийн хэлтсийн дарга Д.Өлзийсайхан, Зарлагын хэлтсийн дарга М.Санжаадорж, Орлогын хэлтсийн дарга Б.Тэлмүүн, Эдийн засгийн бодлогын газрын дарга Г.Батхүрэл, Төсвийн хөрөнгө оруулалтын газрын дарга Г.Түвдэндорж, Өрийн удирдлагын хэлтсийн дарга Б.Сүх-Очир, Санхүүгийн хөрөнгийн удирдлагын хэлтсийн дарга Б.Анар, Төсвийн хөрөнгө оруулалтын газрын мэргэжилтэн Б.Түвшинжаргал, Эдийн засгийн бодлогын газрын мэргэжилтэн Т.Дэлгэрнасан нар оролцов. 

Хуралдаанд Төсвийн байнгын хорооны ажлын албаны ахлах зөвлөх Ц.Батбаатар байв.
Хууль санаачлагчийн илтгэлийг Сангийн сайд Ч.Хүрэлбаатар танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүн Д.Тогтохсүрэн, М.Билэгт, Н.Амарзаяа нарын тавьсан асуултад Сангийн сайд Ч.Хүрэлбаатар хариулж, тайлбар хийв. 
Улсын Их Хурлын гишүүн Ж.Мөнхбат, Д.Тогтохсүрэн, М.Билэгт, Н.Амарзаяа нар үг хэлэв.

Улсын Их Хурлын гишүүн Б.Чойжилсүрэн санал хураалтыг хууль, тогтоол тус бүрээр нь явуулах горимын санал гаргав.
Б.Чойжилсүрэн: Улсын Их Хурлын гишүүн Б.Чойжилсүрэнгийн гаргасан, Санал хураалтыг хууль, тогтоол тус бүрээр нь явуулах горимын саналыг дэмжье гэсэн санал хураалт явуулъя.

Зөвшөөрсөн:                           11

Татгалзсан:                               0

Бүгд:                                        11

100 хувийн саналаар горимын санал дэмжигдлээ.

1.Төсвийн тухай хуульд нэмэлт, өөрчлөлт оруулах тухай хуулийн төслийн үзэл баримтлалыг хэлэлцэхийг дэмжье гэсэн санал хураалт явуулъя.

Зөвшөөрсөн:                           11

Татгалзсан:                               0

Бүгд:                                        11

100 хувийн саналаар дэмжигдлээ.

2.Ирээдүйн тэтгэврийн нөөц сангийн тухай хуульд өөрчлөлт оруулах тухай хуулийн төслийн үзэл баримтлалыг хэлэлцэхийг дэмжье гэсэн санал хураалт явуулъя.

Зөвшөөрсөн:                           12

Татгалзсан:                               0

Бүгд:                                        12

100 хувийн саналаар дэмжигдлээ.

3.Засгийн газрын тусгай сангийн тухай хуульд өөрчлөлт оруулах тухай хуулийн төслийн үзэл баримтлалыг хэлэлцэхийг дэмжье гэсэн санал хураалт явуулъя.

Зөвшөөрсөн:                           12

Татгалзсан:                               0

Бүгд:                                        12

100 хувийн саналаар дэмжигдлээ.

4.Боловсролын тухай хуульд нэмэлт, өөрчлөлт оруулах тухай хуулийн төслийн үзэл баримтлалыг хэлэлцэхийг дэмжье гэсэн санал хураалт явуулъя.

Зөвшөөрсөн:                           12

Татгалзсан:                               0

Бүгд:                                        12

100 хувийн саналаар дэмжигдлээ.
5.Соёлын тухай хуульд нэмэлт, өөрчлөлт оруулах тухай хуулийн төслийн үзэл баримтлалыг хэлэлцэхийг дэмжье гэсэн санал хураалт явуулъя.

Зөвшөөрсөн:                           12

Татгалзсан:                               0

Бүгд:                                        12

100 хувийн саналаар дэмжигдлээ.

6.”Улсын Их Хурлын 2017 оны 29 дүгээр тогтоолын зарим заалтыг хүчингүй болсонд тооцох тухай” Улсын Их Хурлын тогтоолын төслийн үзэл баримтлалыг хэлэлцэхийг дэмжье гэсэн санал хураалт явуулъя.

Зөвшөөрсөн:                           11

Татгалзсан:                               1

Бүгд:                                        12

91.7 хувийн саналаар дэмжигдлээ.

Дээрх саналтай холбогдуулан Улсын Их Хурлын гишүүн З.Нарантуяа санал хэлэв.
7.“Монгол Улсын 2019 оны төсвийн тухай хууль батлагдсантай холбогдуулан авах зарим арга хэмжээний тухай” Улсын Их Хурлын тогтоолын төслийн үзэл баримтлалыг хэлэлцэхийг дэмжье гэсэн санал хураалт явуулъя.

Зөвшөөрсөн:                           11

Татгалзсан:                               1

Бүгд:                                        12

91.7 хувийн саналаар дэмжигдлээ.
8.Малчин, хувиараа хөдөлмөр эрхлэгчийн тэтгэврийн даатгалын шимтгэлийг нөхөн төлүүлэх тухай хуульд өөрчлөлт оруулах тухай хуулийн төслийн үзэл баримтлалыг хэлэлцэхийг дэмжье гэсэн санал хураалт явуулъя.

Зөвшөөрсөн:                           11

Татгалзсан:                               1

Бүгд:                                        12

91.7 хувийн саналаар дэмжигдлээ.
Дээрх саналтай холбогдуулан Төсвийн байнгын хорооны дарга Б.Чойжилсүрэн Монгол Улсын Их Хурлын чуулганы хуралдааны дэгийн тухай хуулийн талаар тайлбар хийв.

9.Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуульд өөрчлөлт оруулах тухай хуулийн төслийн үзэл баримтлалыг хэлэлцэхийг дэмжье гэсэн санал хураалт явуулъя.

Зөвшөөрсөн:                           12

Татгалзсан:                               0

Бүгд:                                        12

100 хувийн саналаар дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн Д.Оюунхорол Улсын Их Хурлын чуулганы нэгдсэн хуралдаанд танилцуулахаар тогтов. 


Хуралдаан 1 цаг 12 минут үргэлжилж, 19 гишүүнээс 12 гишүүн ирж, 63.2 хувийн ирцтэйгээр 16 цаг 39 минутад өндөрлөв.

Тэмдэглэлтэй танилцсан:

ТӨСВИЙН БАЙНГЫН


ХОРООНЫ ДАРГА Б.ЧОЙЖИЛСҮРЭН


Тэмдэглэл хөтөлсөн: 

ПРОТОКОЛЫН АЛБАНЫ                                            

ШИНЖЭЭЧ  М.НОМИНДУЛАМ
МОНГОЛ УЛСЫН ИХ ХУРЛЫН 2018 ОНЫ НАМРЫН ЭЭЛЖИТ ЧУУЛГАНЫ ТӨСВИЙН БАЙНГЫН ХОРООНЫ 10 ДУГААР САРЫН 17-НЫ 
ӨДӨР /ЛХАГВА ГАРАГ/-ИЙН ХУРАЛДААНЫ 
ДЭЛГЭРЭНГҮЙ ТЭМДЭГЛЭЛ
Б.Чойжилсүрэн: Төсвийн байнгын хорооны энэ өдрийн амрыг эрье. Байнгын хорооны гишүүдийн ирц 52.6 хувьтай ирц бүрдсэн тул Байнгын хорооны хуралдаан нээснийг мэдэгдье. Байнгын хорооны хуралдаанаар хэлэлцэх асуудлыг танилцуулъя. 
1.”Хүүхдийн мөнгөн тэтгэмжийн талаар авах зарим арга хэмжээний тухай” Улсын Их Хурлын тогтоолын төсөл Улсын Их Хурлын гишүүн С.Бямбацогт нарын 11 гишүүн 2018 оны 10 дугаар сарын 05-ны өдөр өргөн мэдүүлсэн, төслийг хэлэлцэх эсэх.

2.Монгол Улсын нэгдсэн төсвийн 2019 оны төсвийн хүрээний мэдэгдэл, 2020-2021 оны төсвийн төсөөллийн тухай хуульд өөрчлөлт оруулах тухай хуулийн төсөл Засгийн газар 2018 оны 9 дүгээр сарын 28-ны өдөр өргөн мэдүүлсэн төслийг хэлэлцэх эсэх.

3.Монгол Улсын 2019 оны төсвийн тухай, Нийгмийн даатгалын сангийн 2019 оны төсвийн тухай хуулийн төслийн хамт өргөн мэдүүлсэн 7 хууль, 2 тогтоолын төсөл Засгийн газар 2018 оны 9 дүгээр сарын 28-ны өдөр өргөн мэдүүлсэн, төслийг хэлэлцэх эсэх.
4.Төсвийн албаны эрх зүйн байдлын тухай хуулийн төсөл болон хамт өргөн мэдүүлсэн хуулийн төсөл Улсын Их Хурлын гишүүн Ц.Даваасүрэн нарын 15 гишүүн 2013 оны 9 дүгээр 02-ны өдөр өргөн мэдүүлсэн, төслийн анхны хэлэлцүүлэг хийх ийм саналтай байна. 

Хэлэлцэх асуудлаар саналтай гишүүд байвал нэрийг нь авъя. Даваасүрэн гишүүн кнопоо дарчих. 
Ц.Даваасүрэн: Би хэлэлцэх асуудалтай холбогдуулаад нэг санал байна. Төсвийн албаны хуулийг сая ажлын хэсэг хуралдаад нэг 7 хоногоор хойшлуулъя, сайжруулах зүйлүүд байна гэсэн байгаа. Тийм учраас Төсвийн албаны хуулийн хэлэлцүүлгийг ирэх 7 хоног болгож хойшлуулж өгнө үү. 
Б.Чойжилсүрэн: Даваасүрэн гишүүний саналыг хүлээж аваад 4 дүгээр асуудлаа хойшлуулаад эхний 3 асуудлаа батлах уу? Баталъя. 
Нэг. ”Хүүхдийн мөнгөн тэтгэмжийн талаар авах зарим арга хэмжээний тухай” Улсын Их Хурлын тогтоолын төсөл хэлэлцэх эсэх.
Төсөл санаачлагчийн илтгэлийг Улсын Их Хурлын гишүүн Амарзаяа танилцуулна. 2 дахь асуудал дээр Сангийн сайдыг яаралтай дуудъя Байнгын хорооныхон. Амарзаяа гишүүн гадаадын хүмүүстэй уулзалттай байгаа учраас Батнасан гишүүн танилцуулчих уу? Батнасан гишүүний микрофон өгье.
О.Батнасан: Баярлалаа. ”Хүүхдийн мөнгөн тэтгэмжийн талаар авах зарим арга хэмжээний тухай” Их Хурлын тогтоолын төслийн танилцуулгыг хийе. Энэ бол Их Хурлын нэр бүхий гишүүдийн гаргаж байгаа хуулийн төсөл. Их Хурлын гишүүн Бямбацогт нарын 11 гишүүн энэ хуулийн төслийг өргөн барьсан. Хуулийн гол үзэл санаа нь бол хүүхдийн мөнгийг авахаар хүсэлт гаргасан хүүхэд бүрд л хүүхдийн мөнгийг олгоё гэсэн ийм концепцтой. Хүүхдийн мөнгө авч байгаа хүүхдүүдийн мөнгөний тэтгэмжийн нийт хүүхдүүдийн хэмжээний хувьд нийт хүүхдийн 80 хувьд нь буюу 912000 хүүхдэд 205 тэрбум орчим тэрбум төгрөг олгож байгаа юм байна лээ. Нийт хүүхдийн 90 хувьд нь олгоход 114000 хүүхэд нэмэгдэж 27 тэрбум 360 сая төгрөг шаардагдах тооцоо гарч байгаа. Хүүхдийн мөнгийг 100 хувь хүүхдэд олгоход 10 орчим хувь нь хүүхдийн мөнгө огт авдаггүй ийм статистик дүн судалгаа гараад байгаа учраас хүүхдийн мөнгийг авах, хүсэлт гаргасан хүүхэд бүрд олгох юм бол 90 орчим хувьд нь хүүхдийн мөнгөн тэтгэмжийг олгох болох юм гэсэн ийм хуулийн төсөл байгаа. Тэгээд хуулийн төслийг дэмжиж өгөхийг гишүүдээсээ хүсье. Баярлалаа. 
Б.Чойжилсүрэн: Батнасан гишүүнд баярлалаа. Тогтоолын төслийн үзэл баримтлалтай холбогдуулан асуулт асуух гишүүдийн нэрсийг авъя. Даваасүрэн гишүүнээр тасалъя. Даваасүрэн гишүүн асууя. 
Ц.Даваасүрэн: Хуулийн төслийг авъя гэсэн хүнд нь өгье гэж өөрчилж байгаа нь зөв. Түүнээс биш өнгөрсөн хугацаанд манай нам 100 хувь өгдөг, танайх 80 хувийг нь өглөө гээд бие биеэ шахаад яваад байгаа юм. Хүүхдийн мөнгөний талаар би 2013 онд ч гэсэн байр сууриа илэрхийлж байсан юм. Тухайн үедээ Байнгын хорооны дарга байсан юм. Энэ чинь 260 тэрбум төгрөг шаардагдаж байгаа юм. 5 тэрбум төгрөгийн 50 үйлдвэр жилдээ, нэг аймагт 2 үйлдвэр барих мөнгө шүү. Хүүхдийн мөнгийг 2013 оноос хойш өгсөн тийм үү. Энэ хугацаанд нэг аймагт 26-н 4 тэрбум төгрөгийн үйлдвэр барих мөнгийг бид нар идсэн. Хүүхдийн мөнгө 13 жил өгсөн ядуурал арилсан уу гэвэл арилаагүй. Хүн амын чинь 40 хувь харин улам ядуу болсон. Тэгэхээр үүнийг Монголын төр эргэж харах ёстой юм. Улс төрийн намууд харин ярих ёстой юм. Хэрвээ бид нар сум бүрд 4 тэрбум төгрөгийн үйлдвэр барьж өгвөл өнөөдрийг хүртэл тэнд нь ажлын байр бий болгоод эцэг эх нь ажилтай 20000 төгрөг биш, сар бүр 200000 төгрөгөөс дээш цалин авдаг байсан бол өнөөдөр ядуурал 40 хувь хүрэх байсан уу үгүй. Харамсалтай нь энэ саналыг дэмждэггүй юм, 2013 онд би оруулж байсан дэмжээгүй юм. Одоо үүн дээр бас бодох хэрэгтэй цаг болчихсон цаг шүү. Бид нар ингээд нүүрснээс орж ирж байгаа мөнгөөр өнөөдөр хангалуун байна, тэгдэг юм нүүрсний мөнгө орж ирэх үед монголчуудын амьдрал сайжирдаг юм. Тэр үедээ ахиад эргээд мөнгө бүтээх үе үү хийчихдэг юм болох юм бол бид нар дараа нь нүүрсний үнэ унахад гуйлгачин царайлахгүй шүү дээ. Одоо энэ мөнгө хаашаа орж байгаа юм бэ? Дийлэнх нь мөнгө нь гэдэс рүү орж байгаа юм. Амаар ороод гэдэс рүү орж байгаа байгальд хаягдаж байгаа юм. Хайран мөнгө. Хайран энэ үйлдвэрүүд. Нэг аймагт бүхэл бүтэн жилийн хугацаанд 26 үйлдвэр барих байлаа. Өөрөөр хэлбэл, 200 гаруй үйлдвэрийг бид нар 4 тэрбум төгрөгийн хивчихсэн, газар руу хаячихсан. Үүнийг бид нар ярьж байх ёстой шүү дээ. 
Яг үндсэндээ 800-аад тэрбум төгрөгийг бид нар өнөөдөр халамжид зарцуулж байгаа. Энэ мөнгөөр бид нар хэрвээ үйлдвэрүүд бариад байсан бол өнөөдөр бид нар ажлын байр бий болгочих байсан. Хүн ам чинь орлоготой цалинтай 40 хувь нь ядуурахгүй. Улс төрийн сонгуулиар бид нар юу гэж өрсөж байна вэ гэхээр санал авахын тулд ийм амлалт хийж байна шүү дээ. Тэгэхээр үүн дээр улс төрийн намууд зөвшилцөл болоод ингээд цэг тавихгүй бол бидний амьдрал хэзээ ч сайжрахгүй. Энэ чинь гутамшиг шүү дээ. Нүүрснээс орж ирж байгаа мөнгөө байгаль руу зүгээр буцаагаад хийгээд байна шүү дээ. Би ойлгож байна нэг хэсэг маань ядуу байгаа. Тийм учраас ядуу байгаа тэр хэсэгтээ хүүхдийн мөнгө хэрэгтэй байгаа тэр хэсэгтээ халамжийн бодлого явуулах ёстой болохоос хавтгайдаа ингэж явуулж болохгүй шүү дээ. Баян айлын хүүхдэд халамжийн бодлого явуулдаг орон хаана байгаа юм бэ? Дундаж орлоготой айлын хүүхдэд явуулах ямар хэрэг байгаа юм бэ? Энэ эмх замбараагүй өрсөлдөөндөө цэг тавих хэрэгтэй шүү дээ. Энэ халамжийн бодлогоо бид нар эргэж харах ёстой. Байгалийн баялгаар орж ирж байгаа энэ нэмэгдэж байгаа мөнгө эргээд баялаг бүтээдэг мөнгө болох ёстой. Түүнээс биш халамжаар дамжаад импортын бараа болоод гаднынхныг хөгжүүлээд байна шүү дээ, энэ мөнгө бол гаднын үйлдвэрийг хөгжүүлж байна. Монголын биш. Үүнийг магадгүй гаднынхан бараг дэмждэг байх, тийм явуулга явуулдаг байх. Бид нар түүнд нь автаж байна шүү дээ, импортыг дэмжсэн бодлого явуулж байна. Тэгээд үүн дээр бид нар цаашдаа яах вэ, бас ингээд авъя гэсэн нь ав гэж байгаа нь зөв. Үүнийг дахиад цаашаа сайжруулах хэрэгтэй. Зөвхөн хэрэгцээтэй хэсэгт өгдөг болох хэрэгтэй хүүхдийн мөнгийг. 
Б.Чойжилсүрэн: Даваасүрэн гишүүн санал хэлчих шиг боллоо доо бараг. Гишүүд асуулт асууж хариулт авлаа. Тогтоолын төслийн үзэл баримтлалтай холбогдуулан үг хэлэх гишүүн байна уу? Алга байна. Санал хураалт явуулъя. 
”Хүүхдийн мөнгөн тэтгэмжийн талаар авах зарим арга хэмжээний тухай” Улсын Их Хурлын тогтоолын төслийн үзэл баримтлалыг хэлэлцэхийг дэмжье гэсэн томьёоллоор санал хураалт явуулъя. Санал хураалт гишүүдээ. 

Санал хураалтад 10 гишүүн оролцож, санал 70 хувиар дэмжигдлээ. 
Улсын Их Хурлын тогтоолын төслийг хэлэлцэх эсэх асуудлаар Байнгын хорооноос гарах санал, дүгнэлтийг чуулганы нэгдсэн хуралдаанд Батнасан гишүүн танилцуулчих уу? Батнасан гишүүн танилцуулъя. Тогтоолын төслийн хэлэлцэх эсэх асуудлыг хэлэлцэж дууслаа. 2 дахь асуудалдаа оръё.
Хоёр. Монгол Улсын нэгдсэн төсвийн 2019 оны төсвийн хүрээний мэдэгдэл, 2020-2021 оны төсвийн төсөөллийн тухай хуульд өөрчлөлт оруулах тухай хуулийн төсөл хэлэлцэх эсэх.
Төсөл санаачлагчийн илтгэлийн Сангийн сайд Ч.Хүрэлбаатар танилцуулна. Хүрэлбаатар сайдыг дуудъя. Хүрэлбаатар сайд танилцуулгаа хийе. 
Ч.Хүрэлбаатар: Байнгын хорооны дарга, Байнгын хорооны гишүүд ээ,
Монгол Улсын 2019 оны төсвийн тухай, Нийгмийн даатгалын сангийн 2019 оны төсвийн тухай хуулийн төслийн хамт өргөн мэдүүлсэн дараах хуулийн төслүүдийг танилцуулж байна. Үүнд:

1.Өмчийн ашиглалт хамгаалалт, үр ашгийг сайжруулж, уучлаарай буруу юм танилцуулсан байна.
Монгол Улсын нэгдсэн төсвийн 2019 оны төсвийн хүрээний мэдэгдэл, 2020-2021 оны төсвийн төсөөллийн тухай хуульд Улсын Их Хурлын 2018 оны 5 дугаар сарын 25-ны өдрийн хуралдаанаар батлагдсан. Гадаад дотоод эдийн засгийн нөхцөл байдал, дэлхийн зах зээл дээрх уул уурхайн бүтээгдэхүүний үнийн төлөв болон ирэх 2019 онд Засгийн газраас авч хэрэгжүүлэх гааль татварын шинэчлэлийн бодлогын хүрээнд татварын бааз суурийг нэмэгдүүлэн төсвийн орлого бүрдүүлэлтийн бүхий л боломжийг бүрэн дайчилснаар төсвийн орлого нэмэгдэхээр тооцож байна. Түүнчлэн эдийн засгийн идэвхжилийг дэмжиж, эрэлтийг тэлэх зорилгоор төсвийг хөрөнгө оруулалтыг нэмэгдүүлэх, иргэдийн амьжиргааг сайжруулан өрхийн бодит орлогыг дээшлүүлэх зорилгоор төрийн албан хаагчдын цалин болон тэтгэвэр тэтгэмжийн хэмжээг нэмэгдүүлэх зайлшгүйн шаардлагын улмаас төсвийн нийт зардал ч өсөхөөр байна. Энэ нь дунд хугацааны төсвийн хүрээний мэдэгдэлд тусгагдсан төсвийн үндсэн үзүүлэлтүүдийг өөрчлөх нөхцөлийг бий болголоо. Мөн төсвийн тэнцвэржүүлсэн алдагдлыг буулгаж оруулж ирж байна. Үүний дагуу холбогдох өөрчлөлтийг тусгаснаар Монгол Улсын нэгдсэн төсвийн 2019 оны төсвийн хүрээний мэдэгдлийн тэнцвэржүүлсэн орлогын хэмжээ 9 их наяд 676.5 тэрбум төгрөг буюу ДНБ-ийн 27.4 хувь, нэгдсэн төсвийн нийт зарлагын доод хэмжээ 11 их наяд 589.8 тэрбум төгрөг буюу ДНБ-ий 32.8 хувь, нэгдсэн төсвийн тэнцвэржүүлсэн тэнцэл -1 их наяд 913.3 тэрбум төгрөгийн алдагдалтай буюу ДНБ-ий 5.4 хувьтай байхаар байна. Монгол Улсын нэгдсэн төсвийн 2019 оны төсвийн хүрээний мэдэгдэл, 2020-2021 оны төсвийн төсөөллийн тухай хуульд өөрчлөлт оруулах тухай хуулийн төслийн үзэл баримтлалыг хэлэлцэн шийдвэрлэж өгөхийг хүсье. 
Б.Чойжилсүрэн: Ажлын хэсэг танилцуулъя. Сангийн сайд Ч.Хүрэлбаатар, Сангийн яамны Төрийн нарийн бичгийн дарга С.Наранцогт, Сангийн яамны Төсвийн бодлого, төлөвлөлтийн газрын дарга Ж.Ганбат, Сангийн яамны Эдийн засгийн бодлогын газрын дарга Г.Батхүрэл, Сангийн яамны Төсвийн хөрөнгө оруулалтын газрын дарга Г.Түвдэндорж, Сангийн яамны Төсвийн бодлого, төлөвлөлтийн газрын Нэгдсэн төсвийн нэгтгэлийн хэлтсийн дарга Д.Өлзийсайхан, Сангийн яамны Төсвийн бодлого, төлөвлөлтийн газрын Зарлагын хэлтсийн дарга М.Санжаадорж, Сангийн яамны Төсвийн бодлого, төлөвлөлтийн газрын Орлогын хэлтсийн дарга Б.Тэлмүүн, Сангийн яамны Өрийн удирдлагын хэлтсийн дарга Б.Сүх-Очир, Санхүүгийн хөрөнгийн удирдлагын хэлтсийн дарга Б.Анар, Төсвийн хөрөнгө оруулалтын газрын мэргэжилтэн мэргэжилтэн Б.Түвшинжаргал, Сангийн яамны Эдийн засгийн бодлогын газрын мэргэжилтэн Т.Дэлгэрнасан гэсэн ийм ажлын хэсэг байгаа юм байна.
Хуулийн төслийн үзэл баримтлалыг хэлэлцэх эсэх талаар холбогдуулан асуулт асуух гишүүдийн нэрсийг авъя. Хуулийн төслийн, асуулт асуух гишүүн байхгүй байна. Надад нэг асуулт байна. 
Төсвийн хүрээний мэдэгдэл, 2019 оны төсвийн төслийг зохиохдоо Засгийн газар аж ахуйн нэгжийн орлогын албан татвар, хүний амын орлогын албан татвар болон бусад гурван татварууд өргөн баригдсан байгаа Их Хурал дээр. Батлагдана гэдэг тооцооллоор өргөн барьсан уу, одоо үйлчилж байгаа хуучин хуулийн үйлчлэлээр тооцоолсон уу үүнийг асууя. Хүрэлбаатар сайд хариулъя. 
Ч.Хүрэлбаатар: Асуултад хариулъя. Татварын багц хуулийн өөрчлөлтийг 2018 оны 4 сард Улсын Их Хуралд өргөн барьсан. Тэгээд бид нар төсвийг оруулахдаа энэ багц хууль батлагдаад 2019 оны 01 дүгээр сарын 01-ээс хэрэгжиж эхэлнэ гэж тооцож тооцоогоо хийсэн. 
Б.Чойжилсүрэн: Надад тодруулга байна. Тэгэхээр төсвийг яг батлагдсан 2019 оны 01 дүгээр сарын 01-ээс хэрэгжиж эхлэхээр эрх зүйн орчинд нь батална гэсэн шүүмжлэл олон нийтийн зүгээс Байнгын хороон дээр олон ярьж байна л даа. Энэ талаар ямар тайлбар байна вэ? Энэ хууль яаж батлагдах билээ гэдгийг урьдчилан таамаглах бололцоогүй байна, батлаагүй байгаа гэсэн ийм шүүмжлэлийг хэлж, Хүрэлбаатар гишүүн хариулъя.
Ч.Хүрэлбаатар: Бид нар энэ татварын багц хуулийн хэлэлцүүлгийг өргөн мэдүүлэхдээ улс орон даяар хэлэлцүүлгийг нэлээн сайн хийсэн. Улс даяар хэлэлцүүлье, бизнесийнхний дунд хэд удаа хэлэлцүүлгийг хийсэн. Энэ бол ерөнхийдөө бизнесийн хүрээнийхэн нэлээн сайн дэмжсэн ийм хууль байгаа. Энэ төсвийг хийж байх үеэр татварын хууль батлагдана биз дээ гэдэг зүйл нэлээд их гарч ирж байсан. Энэ татварын хууль батлагдана гэдэгт би огтхон ч эргэлзэхгүй байгаа. Бид нар төсвийг өргөхдөө дагалдуулаад нэлээн хуулийн өөрчлөлтүүдийг өргөдөг. Тэр хуулийн өөрчлөлтүүдийг бид нар батлагдана гэж тооцож дандаа тооцоонуудаа хийчихсэн байдаг. Тэгж өргөдөг тийм байгаа гэдгийг хэлье. Тэгээд Их Хурал энэ татварын багц хуулийг дэмжиж өгнө гэдэгт итгэлтэй байгаа. 
Б.Чойжилсүрэн: Тэгэхээр Засгийн газрын өргөн барьсан хувилбар дээр гишүүд зарчмын зөрүүтэй санал гаргахгүйгээр татварын багц хуулиудыг батлах юм байна гэж ойлгох уу? Хүрэлбаатар сайдаа, тэгж тооцоолсон юм байна, тийм ээ. Хэрвээ өөрчлөлт орох юм бол хувь хэмжээ юм уу, босго хэмжээ юм уу бусад томоохон өөрчлөлт орвол яах вэ? Хүрэлбаатар гишүүн хариулъя. 
Ч.Хүрэлбаатар: Засгийн газар өргөн мэдүүлсэн хуулийнхаа хэмжээнд тооцоо хийгээд өгчихсөн байгаа. Тэгэхээр энэ татварын хууль би хэлэлцэж байгаад Их Хурлын гишүүд баталж өгнө, холбогдох саналууд гараад яригдаад явагдана. Тэгээд татварын хуулийг батлах нь Улсын Их Хурлын өөрийнх нь бүрэн эрх мэдлийн асуудал. Тэгээд хэрвээ утга агуулгын хувьд өөрчлөгдөөд ингээд батлагдвал яах аргагүй батлагдсан төсөв дээрээ эргээд орлого дээрээ өөрчлөлтүүдийг харж байгаад үнэхээр шийдэх боломжгүй болоод эхэлбэл бид нар асуудлыг эргүүлээд Их Хуралд оруулж ирнэ. Тэгэхээр бид нар одоо Засгийн газрын өргөн мэдүүлсэн хуулийнхаа хүрээнд тооцоогоо хийгээд өгчихсөн байгаа. 
Б.Чойжилсүрэн: Уг нь татварын хуулийг бусад дагалдах өөрчлөлтүүдийг оруулдаг. Гэхдээ энэ өөрчлөлтүүдийг нь төсөв батлахаас өмнө төсөвтэй хамт баталдаг. Тэгэхээр татварын багц хуулийг 11 дүгээр сарын 15-нд төсөв батлагдахаас өмнө баталж амжих уу? Хүрэлбаатар сайд хариулъя.

Ч.Хүрэлбаатар: Засгийн газар энэ татварын багц хуулийг 2018 оны 4 сард өргөн мэдүүлсэн, нэлээд хэлэлцүүлгийг хийгээд тэгээд одоо батлагдана гэж итгэж байгаа юм. Их Хуралд өргөөд хагас жил болчихлоо шүү дээ, 6 сар. Тэгэхээр энэ хууль батлагдчих болов уу гэж бодож байна. 
Б.Чойжилсүрэн: Гишүүд асуулт асууж, хариулт авлаа. Үг хэлэх гишүүдийн нэрсийг авъя. Алга байна. Раднаасэд гишүүн үг хэлье.
Ш.Раднаасэд: Одоо орж ирж байгаа боловсролын байгууллагын урсгал зардал орон нутгийн төсвөөс явахаар явж байгаа шүү дээ. Энэ чинь ажлын хэсэг дээр гаргасан саналаараа тэр нийцнэ гэж тооцож байгаа юу? Сангийн яам тооцоогоо хийж ажлын хэсэгт өгөхгүй бол орон нутгийн төсөв дээр нэмэгдлээр орж ирсэн 148 билүү хэд байлаа, 189 тийм ээ? Тэрийг чинь буцаагаад татахаар энэ үүлэн дээр чинь орон нутгийн хувьсах зардал, урсгал зардлыг нь орон нутгаас санхүүжнэ гэдэг, орон нутагт үлдэж байгаа мөнгө нь нөгөөдөхөд нь хүрдэг байгаа? Тэрийгээ нийцүүлэхгүй бол тооцоогоо нийлүүлэхгүй бол та нар болохоор 189-дөө ерөнхийд нь хамруулаад явж болох учраас гээд нөгөө дагаж гарч байгаа тогтоолын чинь агуулга тийм хэлбэртэй явсан шүү дээ. Тэр тоог нь нийлүүлэхгүй бол үүн дээр зөрүү гараад хууль батлагдчихдаг дагаж гарч байгаа хуулиуд, орон нутгийн төсвөөс санхүүжихээр болдог. Санхүүжилтийн дүн нөгөө мөнгө нь аймаг аймгаар тулгаж үзэхгүй бол зөрж балрах нь. 
Б.Чойжилсүрэн: Раднаасэд гишүүн үг хэллээ. Санал хураалт явуулъя. Монгол Улсын нэгдсэн төсвийн 2019 оны төсвийн хүрээний мэдэгдэл, 2020-2021 оны төсвийн төсөөллийн тухай хуульд өөрчлөлт оруулах тухай хуулийн төслийн үзэл баримтлалыг хэлэлцэхийг дэмжье гэсэн томьёоллоор санал хураалт явуулъя. Санал хураалт. 
Санал хураалтад 11 гишүүн оролцож, санал 90.9 хувиар дэмжигдлээ. 
Хуулийн төслийн хэлэлцэх эсэх асуудлаар Байнгын хорооноос гарах санал, дүгнэлтийг чуулганы нэгдсэн хуралдаанд Оюунхорол гишүүн та танилцуулчих уу? Төсвийн хүрээний мэдэгдэл юм байна санал, дүгнэлтийг Оюунхорол гишүүн танилцуулъя. Энэ асуудлыг хэлэлцэж дууслаа. 3 дахь асуудалдаа оръё. 
Гурав. Монгол Улсын 2019 оны төсвийн тухай хуулийн төслийн хамт өргөн мэдүүлсэн 5 хууль, 2 Улсын Их Хурлын тогтоолын төсөл Засгийн газар 2018.09.28-ны өдөр өргөн мэдүүлсэн, төслийн  хэлэлцэх эсэх.
Төсөл санаачлагчийн илтгэлийг Сангийн сайд Хүрэлбаатар танилцуулна. 
Ч.Хүрэлбаатар: Байнгын хорооны дарга, Байнгын хорооны гишүүд ээ,
Монгол Улсын 2019 оны төсвийн тухай, Нийгмийн даатгалын сангийн 2019 оны төсвийн тухай хуулийн төслүүдтэй хамт өргөн мэдүүлсэн дараах хуулийн төслүүдийг танилцуулж байна. Үүнд:

1.Өмчийн ашиглалт, хамгаалалт, үр ашгийг сайжруулж, төвлөрлийг сааруулах зорилгоор сургууль, цэцэрлэг, эмнэлгийн байр ашиглалт болон соёл, нийтийн биеийн тамирын чиг үүргийг орон нутагт шилжүүлнэ. Орон нутагт үйл ажиллагаа явуулж байгаа ерөнхий боловсролын сургууль, хүүхдийн цэцэрлэг, эмнэлэг, хүүхдийн байгууллага, газар зохион байгуулалтын албаны байр ашиглалтын зардал болон орон нутгийн музей, соёлын төв, номын сан, театр, биеийн тамир спортын байгууллагын үйл ажиллагааны урсгал зардлыг орон нутгийн төсвөөс санхүүжүүлж шаардагдах хөрөнгийг орон нутгийн суурь зардалд нэмж тусгахаар тооцсон. Үүнтэй холбогдуулан Төсвийн тухай хуульд нэмэлт, өөрчлөлт оруулах тухай, Боловсролын тухай хуульд нэмэлт, өөрчлөлт оруулах тухай, Соёлын тухай хуульд нэмэлт оруулах тухай хуулийн төслүүдийг боловсрууллаа.
2.Ашигт малтмалын тусгай зөвшөөрлийн төлбөрийг 2019 оноос эхлэн орон нутагт шилжүүлнэ. Төсвийн тухай хуулийн 23.4.7 дахь заалтад Ашигт малтмалын хайгуулын болон тусгай зөвшөөрлийн төлбөрийн орлогын 50 хувийг Төсвийн тухай хуулийн 60 дугаар зүйлийн 60.2.7-д заасны дагуу аймаг, нийслэлийн орон нутгийн хөгжлийн санд хуваарилах хуулийн зохицуулалттай байгаад энэ нь 2020 оноос эхлэн мөрдөгдөнө. Хуулийн хэрэгжилтийг нэг жилээр наашлуулж Ашигт малтмалын хуулийн хайгуулын тусгай зөвшөөрлийн төлбөрийн орлогын 50 хувийг 2019 онд, 2020 онд 100 хувь тухайн хайгуулын талбай оршиж байгаа орон нутгийн төсөвт шилжүүлэх, харин ашигт малтмалын ашиглалтын тусгай зөвшөөрлийн орлогын 50 хувийг тухайн олборлолт явагдаж байгаа орон нутгийн төсөвт 2020 оноос эхлэн шилжүүлэхээр тооцсонтой холбогдуулан Төсвийн тухай хуульд нэмэлт, өөрчлөлт оруулах тухай хуулийн төслийг боловсрууллаа.
3.Зарим хуулиудын хэрэгжилтийг хойшлуулна. Олон улсын санхүүгийн байгууллагуудтай хамтран хэрэгжүүлж байгаа хөтөлбөрийн хүрээнд тавигдсан шаардлага нөхцөлийн дагуу Засгийн газрын өрийг бууруулж Монголбанкны алдагдлыг багасгах зорилгоор Улсын Их Хурлаас 2016 оны 01 дүгээр сарын 25-ны өдөр баталсан Ирээдүйн тэтгэврийн нөөц сангийн тухай хуулийг 2021 оны 01 дүгээр сарын 01-ний өдрөөс хэрэгжиж эхлэхээр хойшлуулж байгаатай холбогдуулан Ирээдүйн тэтгэврийн нөөц сангийн тухай хуульд өөрчлөлт оруулах тухай, Засгийн газрын тусгай сангийн тухай хуульд өөрчлөлт оруулах тухай, Төсвийн тухай хуульд өөрчлөлт оруулах тухай хуулийн төслийг боловсруулсан болно.

4.Улсын Их Хурлын 2017 оны 29 дүгээр тогтоолын зарим заалтыг хүчингүй болгоно. Засгийн газраас төсвийн сахилга батыг чанд мөрдөх, эдийн засгийн өсөлтийг дэмжих зэрэг төсөв санхүүгийн бодлогыг хэрэгжүүлсний үр дүнд төсвийн орлого нэмэгдэж, төсвийн алдагдал өрийн хэмжээ тасралтгүй буурч байна. Эдийн засаг өсөлт гарч, төсвийн үндсэн үзүүлэлт сайжирсантай уялдуулан иргэдийн орлогын баталгааг сайжруулахад чиглэсэн арга хэмжээг үе шаттай хэрэгжүүлэх боломж бүрдэж байна. Иймд 2019 оны төсөвт цалин тэтгэврийг нэмэгдүүлэх эх үүсвэрийг тусгаж байгаатай холбогдуулан Улсын Их Хурлын 2017 оны 29 дүгээр тогтоолын зарим дэд заалтыг хүчингүй болгох шаардлагатай байгаа тул “Улсын Их Хурлын тогтоолын зарим заалт хүчингүй болсонд тооцох тухай” Улсын Их Хурлын тогтоолын төслийг боловсрууллаа. 

5.Ирэх 2019 онд орон нутагт төсөв шилжүүлж байгаа орлого зарлагын чиг үүргийг хэрэгжүүлэхтэй холбоотой асуудлаар аймаг, нийслэлийн Засаг дарга, иргэдийн Төлөөлөгчдийн Хуралд чиглэл зөвлөмж өгөх зорилгоор “Монгол Улсын 2019 оны төсвийн тухай хууль батлагдсантай холбогдуулан авах зарим арга хэмжээний тухай” Улсын Их Хурлын тогтоолын төслийг мөн боловсрууллаа. 

Монгол Улсын 2019 оны төсвийн тухай, Нийгмийн даатгалын сангийн 2019 оны төсвийн тухай хуулийн төслүүдтэй хамт өргөн мэдүүлсэн дээрх хууль, Улсын Их Хурлын тогтоолын төслүүдийн анхны хэлэлцүүлгийг хийж өгнө үү. Баярлалаа. 
Б.Чойжилсүрэн: Хууль, тогтоолын төслийн үзэл баримтлалтай холбогдуулан асуулт асуух гишүүдийн нэрсийг авъя. Билэгт гишүүнээр тасалъя. Тогтохсүрэн гишүүн асуултаа асууя. 
Д.Тогтохсүрэн: Баярлалаа. Засгийн газраас орж ирсэн 7 хууль, 2 тогтоолын төслөөс 5 хуулийг нь дэмжиж байгаа юм. Боловсролын хууль, Соёлын хууль, Төсвийн тухай хууль, Ирээдүйн тэтгэврийн сангийн тухай хууль гээд энэ хуульд орж байгаа өөрчлөлтүүд бол чухал өөрчлөлт байгаа юм. Ялангуяа соёл, боловсрол, төсвийн хуульд орж байгаа өөрчлөлт бол гол нь орон нутгийн төсвийн эрх мэдлийг нэмэгдүүлэх чиглэлээр орж байгаа өөрчлөлт байгаа юм. Тийм учраас үүнийг дэмжиж байгаа юм. Би Малчин, хувиараа хөдөлмөр эрхлэгчийн Нийгмийн даатгалын шимтгэлийг нэг удаа нөхөн төлүүлэх тухай хууль, Нийгмийн даатгалын сангийн тухай хуульд нэмэлт, өөрчлөлт оруулах тухай хуульд орсон өөрчлөлтөөс тодруулъя гэж бодож байгаа юм. Бид чинь энэ хуулийг 2017 оны 02 дугаар сард баталсан хоёр хууль байгаа юм. 2018 оноос хэрэгжинэ гээд хойшлуулаад 2019 болгоод 2019 оноосоо хэрэгжилтийг нь ахиад 2020 он болгоод хойшлуулж байгаа юм. Тэгэхээр бид нарын 2016 оны сонгуулийн мөрийн хөтөлбөрт орсон хамгийн гол заалт, ялангуяа хөдөөгийн иргэдийг дэмжсэн заалт бол энэ заалт байгаа юм. Тийм учраас энэ хоёр хуулийн асуудал дээр нэлээн нухацтай хандах шаардлага байгаа юм. 
Би гурван зүйлийг тодруулж асууя гэж бодож байгаа юм. Нэгдүгээрт, Олон улсын валютын сантай энэ хуулийн асуудлаар яг тохиролцсон юм байна уу? Хэрэв энэ хуулийг гишүүд дэмжээд явчихвал энэ цаашдаа нөлөөлөх нөлөөлөл байна уу? Энэ хуулийг гишүүд явуулах ёстой гэж үзээд байгаа хууль л даа.
Хоёрдугаарт, энэ хоёр хуулийг хэрэгжүүлснээрээ улсын төсөвт хэдэн төгрөгийн эх үүсвэр шаардагдаад байгаа юм бэ? Би бодохдоо Нийгмийн даатгалын шимтгэлийг нэг удаа төлөх хуулиар бол Нийгмийн даатгалын сангийн орлого гайгүй би нэмэгдэнэ гэж бодож байгаа. 
Гуравдугаарт, би гарц бодоод байна л даа. Валютын сантай тохирчихсон байдаг юм бол шимтгэл төлөх хугацаагаа 2019 он болгоод, орлого авах хугацаагаа 2019 он болгоод зарлага гаргах хугацаагаа 2020 он болгоод явах тийм вариант явцын дунд хийж болох уу? Нөгөө нэг юм нь яах вэ гэхээр бид нэг удаагийн нийгмийн даатгалын шимтгэл төлөх хэмжээг нь тухайн жилийн нийгмийн даатгалын шимтгэл тухайн жилийн амьжиргааны доод түвшин гээд заачихсан байгаа. Тэгэхээр 1998, 1996 оны амьжиргааны доод түвшин бага байхгүй юу. Бараг 70, 80 мянган төгрөг байгаа. Түүнээс төлнө гэхээр аягүй бага байхгүй юу. Тэгэхээр өнөөдөр байгаа хуульд хүлээж байгаад өөрчлөлт оруулаад 240 мянган төгрөгөөр нийгмийн даатгалын шимтгэлийг нь төлбөл төлж байгаа хүндээ ч дараа нь тогтоогдох тэтгэвэр нь улсдаа ч орох орлого нь өөр юм. Ийм хэлбэрээр хуулийнхаа төслийг хүлээж аваад ийм хэлбэрээр өөрчлөлт оруулаад явах боломж бий юу гэсэн ийм гурван зүйлийг би хууль санаачлагчаас асууя гэж бодож байна. 
Б.Чойжилсүрэн: Хүрэлбаатар сайд хариулъя. 
Ч.Хүрэлбаатар: Монгол Улс Олон улсын валютын санд 2017 оны 4 сард орсон. Тэгэхдээ тэтгэврийн сангийн алдагдлыг бууруулах чиглэлээр тодорхой амлалтуудыг авчихсан. Тэгээд алдагдлыг нэмэгдүүлэх ямар нэгэн арга хэмжээ авахгүй гээд тэр хөтөлбөр дотроо суулгачихсан юм байна лээ. Хэрвээ яг үүнийг оруулаад явах юм бол тэр  хөтөлбөр дээр тохирсон арга хэмжээнүүд зөрчигдөөд явна гэсэн ийм л байр суурь байгаа, байр суурь юу байх вэ, тохирсон хөтөлбөр дээрээ ийм зүйл суучихсан байгаа учраас оруулж ирж байгаа гэдгийг би хэлмээр байна. Нийгмийн даатгалын сан бол өөрөө алдагдалтай, улсын төсвөөс байнга алдагдлыг нь санхүүжүүлж явдаг. 2010 онд энэ алдагдлын хэмжээ 171 тэрбум төгрөг байсан юм. Одоо хэрвээ энэ явах юм бол үүнгүй оруулаад явахад 2019 онд 605 тэрбум төгрөгийг олгоод явж байгаа юм. Хэрвээ энэ хоёр хууль 2019 онд яг хэрэгжээд явбал төсөв дээр нэмэлт 81.1 тэрбум төгрөгийн зардал нэмж гарахаар байгаа. Тэгэхээр өнөөгийнх шиг ийм нөхцөл байдал дээр би Олон улсын валютын сантай хөтөлбөрөө цаашаа үргэлжлүүлээд явах нь зүйтэй гэж бодож байгаа. Сая Хөгжлийн банк 500 сая долларын бонд гаргасан байна лээ, захиалга нь 4 тэрбум долларын захиалга орж ирээд 7.25 гээд Засгийн газрын баталгаагүй зүгээр Хөгжлийн банкны гаргасан бонд амжилттай худалдаалагдсан байгаа. Тэгэхээр Монгол Улсын зээлжих зэрэглэл 2018 онд тасралтгүй өсөж байгаа, цаашдаа өсөх эдийн засгийн бодлогын Монгол Улсын бодлого найдвартай сайн явж байгаа гэдэг үүнтэйгээ нийцүүлэхийн тулд бид нар яах аргагүй хөтөлбөр дээрээ тохирсон зүйлээ тал талдаа биелүүлээд явах нь зөв байх гэж би хэлмээр байна. Ер нь зөв байх биш зөв юм. Тийм учраас энэ Засгийн газраас оруулж ирсэн хэлбэрээр нь дэмжиж өгөөч гэж хүсэлт тавья. 
Б.Чойжилсүрэн: Амарзаяа гишүүн асуултаа асууя. 
Н.Амарзаяа: Хэдэн асуулт байна. Малчин, хувиараа хөдөлмөр эрхлэгчийн тэтгэврийн даатгалын нийгмийн шимтгэлийг нөхөн төлөх асуудал дээр би Тогтохсүрэн гишүүний саналтай санал нэг байгаа юм. 2019 онд гээд уг нь энэ хуулийг албан ёсоор батлаад 50, 55-тай тэтгэвэрт гараад эхэлчихсэн л дээ. 2018 оны 01 дүгээр сарын 01-ээс эхлээд хуулийн үйлчлэл хэрэгжиж байгаа. Тэгээд 2019 оноос нэг удаа нөхөн төлүүлэх ажлыг бас зохицуулалт, зохион байгуулалт хийх боломжийг нь бүрдүүлэхийн төлөө анхаарч ажиллах ийм асуудлыг асуулт болгож тавилаа, би хариултаа авчихлаа гэж бодож байна. Ер нь шимтгэлээ 2019 онд төлөөд харин тэтгэвэрт гарах эргэж зарлага гаргах түүнийгээ 2020 он гээд явах тийм боломжийг бүрдүүлж өгөөч гэсэн асуулт байгаа юм.
Хоёрдугаарт, өмчийн ашиглалттай холбоотой асуудал байгаа л даа. Би түрүүн Зарлагын дэд хороон дээр хүртэл ярьсан л даа. Зөвхөн тогтмол болон ашиглалтын зардлыг орон нутгийн төсөв рүү эрхийг нь шилжүүлж байгаа, суурь зарлагад нь нэмэгдүүлж байгаа энэ өөрчлөлтийг аль хэр бодитой үр дүнтэй гэж үзэж байгаа вэ? Нийт хэдэн төгрөг төлөвлөж байгаа вэ? Яг энэ хуулийн зохицуулалт маань эргээд өр авлага үүсэх, өмчийн харилцаа дээр асуудал гарах тохиолдол гарвал орон нутаг өөрөө бие даан шийдэх шаардлага үүсэж магадгүй. Тэгвэл орон нутагт нь төсвийн эрх мэдэл нь байгаа юу? Яг энэ өр авлага асуудлыг шийдэх. Шинээр цэцэрлэг барилаа, сургууль барилаа, түүний тогтмол болон ашиглалтын зардлыг нь шийдэх энэ төсвийнх нь зохицуулалтыг нь давхар хийж өгөх энэ эрх зүйн зохицуулалт үүн дээр орсон уу гэдэг асуудал байна. 
Гуравдугаарт, ашигт малтмалын тусгай зөвшөөрлийн төлбөрийн орлогыг 2019 оноос эхлэн орон нутагт 50 хувь шилжүүлээд 2020 онд 100 хувь шилжүүлэхээр орж байна л даа. Тэгээд яах вэ ерөнхийдөө бас ашигт малтмалын хайгуулын тусгай зөвшөөрөл орон нутагт ингэж өгснөөр бас төсвийг бүрдүүлэх эх үүсвэр байгаа гэсэн хэдий боловч нөгөө талдаа ард иргэдийн эсэргүүцэл тэмцэлтэй тулж байдаг юм. Орлогоо бүрдүүлэх төрийн албаны хүсэл сонирхол байгаа гэсэн ч хайгуулын, ашиглалтын лиценз нь нутгийнхаа даац, нөхцөл байдал, байгаль орчин, эрсдэл энэ бүх зүйлээсээ хэмжээ нь хэтэрчихсэн. Ингээд бодлого төсвийн төлөвлөл хоёр хоорондоо уялдахгүй байгаа асуудлыг анхаарч үзээч. Энэ асуудал дээр Сангийн яам ямар бодлого төлөвлөлтийг хийж байж энэ хуулийг өргөн барьсан бэ гэсэн ийм гурав дахь асуултыг асууя. Өөр юмгүй. 
Б.Чойжилсүрэн: Хүрэлбаатар сайд хариулъя. 
Ч.Хүрэлбаатар: Орон нутаг руу сургууль, эмнэлэг, цэцэрлэгийн урсгал зардлыг шилжүүлж байгаа, үүн дээр ямар нэгэн эрсдэл гарах уу, түрүүн бас Раднаасэд гишүүн бас асуусан. Тэгэхээр үүн дээр янз бүрийн эрсдэл гарахгүй. Бид нар орон нутагт өөрсдөөр нь суурь зардал дээр нь суулгаж өгөөд, хэрвээ түүний зардал дээр зөрүү байгаа бол эндээс мөнгийг нь өгч байгаа учраас тэр өмнө нь яаж хэрэгжиж байсан, өмнө нь ямар хэмжээний мөнгө авч байсан түүн дээр нь янз бүрийн санхүүгийн эрсдэл буюу их бага дутагдах гэсэн ийм зүйл байхгүй шууд явагдаж байгаа юм. Харин түрүүн Раднаасэд гишүүний ярьсан дээр нэмээд хариулахад 189 тэрбум төгрөгөөр тухайн аймагт шинээр баригдаж байгаа тэгээд 2019 онд шинээр ашиглалтад орох сургууль, цэцэрлэг, эмнэлгийн тоног төхөөрөмжийн мөнгө тэндээс гарах ёстой гэсэн агуулгаар тогтоол дотор сууж өгсөн байгаа гэдгийг хэлье. 
Хайгуулын лицензийг орон нутагт шилжүүлэх, хайгуулын лицензийн төлбөрийн 50 хувийг шилжүүлэх, дараа нь 100 хувь болгох гэдэг санаачилга үндсэндээ орон нутгийн эрх мэдлийг нь нэмэгдүүлэх, ард иргэд бид нар нутаг дээр янз бүрийн үйл ажиллагаа явуулаад байдаг, орон нутагт тэр мөнгө нь орж ирэхгүй байна, үр дүнг нь ард иргэд хүртэхгүй байна гэдэг ийм шүүмжлэл их явагдаад энэ нь ний нуугүй хэлэхэд уул уурхайг эсэргүүцэх ийм ажиллагаа нэлээн явагдахад хувь нэмрээ өгөөд байна гэж үзэж энэ өөрчлөлтийг гаргаж оруулж ирсэн гэдгийг хэлье. 
Б.Чойжилсүрэн: Амарзаяа гишүүн тодруулъя. 
Н.Амарзаяа: Хүрэлбаатар сайд миний асуултыг буруу хариулчихлаа. Дэмжиж байгаа юм, хайгуулын тусгай зөвшөөрлийн төлбөрийн 50 хувь орж ирж байгаа, 2020 онд 100 хувь орохыг гэхдээ нөгөө талдаа үүнийг болгоомжлох л хэрэгтэй болж байгаа юм л даа. Тэгэхээр хөгжлийн бодлого төлөвлөлт үнэхээр хайгуулын лицензүүд бол Монголоор нэг тарчихсан байна шүү дээ. Тэр дундаа Өмнөговь аймгийн нутаг дэвсгэр бүр дүүрэн. Одоо 5, 6 компани үйл ажиллагаа явуулж байна. Нэмээд хорин хэдэн ашиглалтын лицензтэй нэг сум байна шүү дээ, хайгуулын лицензтэй. Тэгэхээр чинь энэ нутаг дэвсгэрийнх нь нөхцөл байдал байгаль орчин эвдэж сүйдэж байгаа, бэлчээрийн даац, тэнд нүүдлийн уламжлал соёл, мал аж ахуйн уламжлалыг ингэж хөгжүүлж байгаа малчид гээд эдгээр иргэдтэй уулзахад асуудал бухимдлууд байгаа байхгүй юу. Тэгэхээр үүнийг төрийн бодлогоор зохицуулдаг энэ бодлого чинь өөрөө төсвийнхөө бодлоготойгоо уялдахгүй байгаа нөхцөлүүд байгаа юм. Тэгэхээр үүнийг ер нь. 
Б.Чойжилсүрэн: Хүрэлбаатар сайд хариулъя. 
Ч.Хүрэлбаатар: Орон нутагт сөрөг үйл явдал болоод байгаа учраас бид нар тэр мөнгө нь тухайн орон нутагтаа зарцуулагддаг, зориулагддаг, ард иргэддээ тэр байгаль орчныг хамгаалахад нь зориулж зарцуулагддаг байхын тулд бид  нар орон нутагт нь тэр мөнгийг нэмж өгч байгаа. Тэгэхээр энэ ерөнхий бодлоготой нийцэж байгаа гэж би ойлгож байгаа. 
Б.Чойжилсүрэн: Билэгт гишүүн асуултаа асууя. 
М.Билэгт: Тогтохсүрэн гишүүн, Амарзаяа гишүүнийхтэй давхцаж байгаа. Гэхдээ дахиж хэлмээр байна. Энэ малчин, хувиараа хөдөлмөр эрхлэгчдийн тэтгэврийн даатгалын шимтгэлийг нөхөн төлүүлэхийг 2019 ондоо төлүүлэх, уг нь 2019 онд орлого олохоор байлгамаар байна. Орлого орох ийм нөхцөлөөр хуульд оруулж өгмөөр байна. Харин 2020 оны 01 дүгээр сарын 01-нээс өөрөөр хэлбэл, шимтгэлээ нөхөөд төлчихсөн энэ иргэд маань тэтгэврээ авч эхлэх энэ нөхцөлийг бүрдүүлэх хэрэгтэй байна. Яагаад гэвэл Олон улсын валютын сантай тохиролцоод мэдээж тэтгэврийн сангийн алдагдлыг бууруулах талаар ийм арга хэмжээнүүдийг авсан. Гэхдээ орлого ерөнхийдөө энэ төсвийн орлого зарлага гайгүй болоод ирвэл улсын эдийн засаг гайгүй сэргээд ирвэл үүнийг буцаагаад хэвийн горимд оруулах, иргэдэд өгөөжтэй болох талаас нь хуулийн заалтуудаа буцааж батлах талаар бодно гэдгийг өнгөрсөн жил бид ярьж байсан шүү дээ.
Гэтэл 2018 онд, 2017 онд ер нь эдийн засаг бас ч гэж гайгүй болоод тэр тусмаа улсын төсвийн орлого сайн бүрдэж эхэлсэн байгаа. Сая 9 сард манай Татварын ерөнхий газрын дарга мэдэгдэл хийж байсан. Татвар төлөгчдийнхөө үр дүнд бид нар 2018 оны татварын бүрдэх ёстой орлогоо амжилттай бүрдүүлчихлээ гэж мэдэгдэл хийж байсан. Тийм учраас малчин, хувиараа хөдөлмөр эрхлэгчдийн тэтгэврийн даатгалын шимтгэлийг нөхөн төлүүлэхийг орлого орох энэ нөхөн төлүүлэх юмаа яагаад вэ гэвэл энэ чинь тэтгэврийн сан л нэмэгдэнэ шүү дээ. Үүнийгээ 2019 ондоо үргэлжлүүлмээр байна. Харин 2020 оны 01 дүгээр сарын 01-нээс энэ малчин, хувиараа хөдөлмөр эрхлэгчид маань даатгалын шимтгэлээ нөхөн төлсөн энэ иргэд маань 01 дүгээр сарын 01-нээс тэтгэвэртээ орох үүнийг бүрдүүлж өгөөч гэдгийг хэлмээр байна. Та сая эд нар хамрагдвал улсын төсөвт нэмж 81.1 тэрбум төгрөгийн зардал нэмэгдэх юм гэж хэлж байна шүү дээ. Энэ чинь тэр байтугай орлого орж ирээд байгаа шүү дээ гэдгийг та анхаарч үзээч. 
Хоёрдугаарт, тэтгэвэр тогтоох дунджийг дараалсан 5 жилээс авдаг байсан бол 7 жилээс болгосон байгаа. Тэгэхээр энэ чинь жирийн иргэд дээр мэдээж насны эцэст тэтгэвэртээ гарахад нь халаасанд нь орох орлогоос нь хасагдаж байгаа, үүнийг Олон улсын валютын сантай тохиролцоод буцаагаад хэвийн байдалд нь оруулна, 5 жилээр нь болгоно гэж байсан юм. Тэгэхээр үүнийг буцаагаад 5 жил болгох талаар бас ямар гарц шийдэл байна вэ, 5 жилээр нь 2019 оны 01 дүгээр сарын 01-нээс буцаагаад болгох талаар ямар гарц шийдэл байгаа вэ гэдгийг хэлмээр байна. 
Нөгөөтээгүүр, энэ иргэдийн бухимдалтай байгаа нэг сөрөг асуудал байгаа. Энэ бол утааны шүүлтүүр. Жишээ нь, 2019 онд утааны шүүлтүүр тавихад 198 тэрбум төгрөг зарцуулна гэж байгаа. Тэгэхээр энэ бол. 
Б.Чойжилсүрэн: Билэгт гишүүнд 1 минут нэмж өгье. 
М.Билэгт: Тэгэхээр утааны шүүлтүүр тавихад өмнө нь миний авч байсан мэдээллээр нэг шүүлтүүр нь 200 долларын үнэтэй гэж байсан юм, маш их үнэтэй байгаа байхгүй юу. 200 доллар гэдэг чинь өнөөдөр валютын ханш өсөж байгаагийн хэмжээгээр нөгөө мөнгө нь нэмэгдэнэ. Тийм учраас утааны шүүлтүүр гэдгийнхээ оронд нэг хэсэг иргэдийг орон сууцжуулах, урьдчилгаа төлбөрт нь оруулах, эсвэл утааны шүүлтүүр тавьж байгаа мөнгөө 198 тэрбумаа багасгамаар байна, өөр юманд зарцуулахаар өөрөөр иргэдэд хэрэгтэй юманд зарцуулахаар энэ тооцоогоо хасмаар байна гэсэн санал байна. Та энэ талаар хариулт өгөөч. 
Б.Чойжилсүрэн: Билэгт гишүүний асуултад хариулъя Хүрэлбаатар сайд. 

Ч.Хүрэлбаатар: Нийгмийн даатгалын сан бол манай алдагдалтай байдаг. Энэ алдагдлыг нэмэгдүүлэх ийм арга хэмжээнүүдийг авахгүй. Ямар нэгэн, аливаа нэгэн арга хэмжээ авахад дандаа алдагдлыг бууруулах ийм арга хэмжээнүүдийг авна гээд хөтөлбөр дээрээ ойлголцоод тохирчихсон байгаа. Тэгэхээр урт хугацаанд нийгмийн даатгалын сан тогтвортой алдагдал нь байнга буух энэ зарчмаар ажиллана гэдгээр үүгээр алдагдлыг нэмэгдүүлсэн ийм зүйлүүд дээр хөтөлбөрийн агуулгатай нь зөрчилдөөд байгаа юм. Энэ агуулгаараа болохгүй болоод байна. 
Хоёрдугаарт, тэтгэвэр боддог жилийг 5 жил үү, 7 жил үү гэдэг ийм асуудал яригдаж байгаа юм. Энэ яг олон жилийн турш насаараа хөдөлмөр хийсэн, элдэв бусын арга зальгүй ийм хүмүүсийн цөөн жилээр тэтгэврийнхээ мөнгө дунджаар өгсөн мөнгөөрөө тэтгэвэр тогтоолгодог. Үүнээс болоод өөрсдөө их хохирдог. Яагаад вэ гэхээр насаараа эмнэлэг сургууль цэцэрлэгт ажилласан хүн бол өөр газар ажиллаж чадахгүй шүү дээ. Ажиллаж байгаад тэтгэвэрт гардаг, цалин бага, үүгээрээ явдаг. Зарим хүн яаж байна вэ гэхээр ажиллаад сүүлийн 5 жилдээ гараад өндөр цалинтай ажил хийгээд түүгээрээ өндөр тэтгэвэр аваад явчихдаг. Ингээд тэр тэтгэврийн даатгалын сангийн алдагдал улам нэмэгдээд байгаа. Тэгээд ингээд аваад үзвэл зарим орон бол насаараа төлсөн мөнгөөр нь эргүүлээд буцааж өгдөг ийм систем байдаг, зарим нь 15, 20 жил гэж ийм байдаг. Манайд 5 жил байгаад байгаа учраас хүмүүс өндөр цалингаар тавхан жил ажиллаад зарим нь бүүр хиймлээр бичүүлээд ингээд дараа нь өндөр тэтгэвэр тогтоолгоод явж байгаа нь нөгөө олон жил өөрийнхөө хөдөлмөрөөрөө тэтгэврээ төлөөд ирсэн хүмүүсийн эрх ашиг хохироод байгаа юм. Тийм учраас 7 бол хэвээрээ байх нь зүйтэй. Цаашдаа бид нар тэтгэврийн сангийн алдагдлыг бууруулах чиглэлээр ямар нэгэн арга зальтай хүмүүс өндөр цалин таван жилээр хийгддэг. Ингээд аваад яваад тэр үндэслэлээр тэтгэврээ тогтоолгоод байдаг ийм зүйл бага гараасай гэж үзэж үүнийг 5-ыг 7 болгож оруулж ирсэн гэдгийг би хэлье. 

Утааны асуудлыг бол өнөөдөр Засгийн газрын хуралдаан дээр утааны талаар нэлээд сайн ярилцацгаасан. Тэгээд энэ чиглэлээр ажлаа хариуцаж байгаа хүмүүс нь орж ирээд танилцуулах байх. Одоогийн бид нарын хэлэлцэж байгаа хуулийн төсөл дотор үүнтэй холбоотой зүйл байхгүй байгаа. 
Б.Чойжилсүрэн: Гишүүд асуулт асууж, хариулт авлаа. Хууль, тогтоолын төслийн үзэл баримтлалтай холбогдуулан үг хэлэх гишүүдийн нэрсийг авъя. Амарзаяа гишүүнээр тасалъя. Мөнхбат гишүүн үгээ хэлье. 
Ж.Мөнхбат: Би малчдын тэтгэвэрт гарах насыг 5 жилээр наашлуулсантай холбоотой нийгмийн даатгалын шимтгэл, ээжүүдийг төрүүлсэн хүүхдийнх нь тоогоор улсад ажилласан жилийг 1.5 жилээр тооцох энэ хоёр дээр өнгөрсөн Байнгын хорооны хурлаас эхлээд санал хэлж явж байгаа гишүүн л дээ. Энэ мөрийн хөтөлбөрт орсон, Засгийн газрын үйл ажиллагааны хөтөлбөрт орсон. Нийгэм нэлээн хүлээж байгаа, мань мэт гишүүд нь тойрогтоо энэ зунжин ажиллахдаа 2019 оноос гээд баахан яриад явчихсан ийм зүйл байгаа. Эдийн засгийн нөхцөл байдал валютын сангийн тавьж байгаа шаардлага гээд янз бүрийн зовлон жаргал байгаа тэрийг ойлгож байгаа. Гэхдээ энэ Тогтохсүрэн, Билэгт гишүүний яриад байгаатай ерөнхийд нь санал нэгтэй байгаа юм. Амарзаяа гишүүн бид хоёр 2019 оноос эхэлж өгөх ёстой гэдэг дээр санал гаргаад бичээд өгчихсөн байж байгаа өнгөрсөн Төсвийн байнгын хорооны хурал дээр. Тэгэхээр Сангийн сайдад би ямар санал тавих гэж байна вэ гэхээр нөхцөл байдал хүнд байгааг ойлгож байгаа учраас нөхөн төлүүлэхээ 2019 оны 01 дүгээр сарын 01-нээс хийгээд нөхөн олгох, тэтгэвэрт гарах асуудлаа 2019 оны 7 дугаар сарын 01-нээс олгоод явчих ийм боломж хэр байгаа вэ? Тийм учраас ингээд шийдчих боломж байгаа байлгүй дээ. Тэгэх юм бол бид бас 2020 онд жил орчим хугацаанд өгчихсөн энэ хугацаанд гарах гэсэн малчид нь тэтгэвэртээ гарчихсан ийм байдалтайгаар оччих боломж харагдаад байгаа юм л даа. Ийм байдлаар шийдээд зохицуулаад явахгүй бол бас Их Хурлын гишүүдэд зовлон байгаа, бүгдээрээ хөдөө тойрог дээрээ очоод ярьчихсан, амлачихсан, өгнө гээд хэлчихсэн. 2018 оны 01 дүгээр сарын 01 байсныг 2019 оны 01 дүгээр сарын 01 болгоод хойшлуулчихсан. Тэгэхээр энэ чинь өнөөдөр хөдөөгийн 300 мянган гаруй малчдын хамгийн их хүсэн хүлээж байгаа зүйл шүү дээ. 
Дээрээс нь төрийн бодлогыг улсын эдийн засгийн хамгийн чухал нэг амин чухал суваг болсон гол салбар болсон хөдөө аж ахуй, тэрийг дэмжиж байгаа малчдадаа үзүүлж байгаа төрийн бодлогын дэмжлэг гэж ойлгож байгаа. Ийм байдлаар зохицуулалт хийгээд явъя гэсэн ийм санал байна. Тэгэхээр үүн дээр манай Засгийн газар жаахан уян хатан ажиллаад ингээд шийдчих. Өнөөдөр 80:41 гэж байгаа, 81 гэж байгаа юм, тэгэхээр 2019 оны 01 дүгээр сарын 01-нээс шимтгэлийг нь нөхөн төлүүлэх, орлогоо аваад эхлэх юм бол энэ чинь тодорхой хэмжээний овоо мөнгө цуглана шүү дээ, орлого орж байгаа учраас. 6 дугаар сарын 01 гэх юм уу, 7 дугаар сарын 01-нээс олгоод эхэлчихвэл энэ төсөв дээр ирэх ачаалал тодорхой тэр хэмжээгээрээ багасна. Нэгдүгээрт, орлого ороод ирсэн нэмэгдэж байгаа, дээрээс нь хэрэгжих хугацаа 5, 6, 7 дугаар сарын 01 гэхээр тодорхой хэмжээний дарамт нь хөнгөрөөд явж байгаа ийм л нөхцөл байдал байна даа. Тэгэхээр ингэж явбал яасан юм бэ гэсэн саналыг гаргаж байна. 
Б.Чойжилсүрэн: Мөнхбат гишүүнд баярлалаа. Билэгт гишүүн саналаа хэлье. 
М.Билэгт: Мөнхбат гишүүнтэй санал нэг байна. Яагаад вэ гэхээр малчин, хувиараа хөдөлмөр эрхлэгчдийг Хүрэлбаатар сайдаа, орлого орж ирэх юмыг нь яагаад хаагаад байгаа юм бэ? Даатгалын шимтгэлээ нөхөн төлөхийг нь 2019 онд нээлттэй байлгамаар байна шүү дээ. Энэ чинь тэтгэврийн санд орлого орж ирнэ шүү дээ нэгдүгээрт.
Хоёрдугаарт, зөвхөн Их Хурлын гишүүд тэнд очоод бүлтгэнээд байгаа юм биш. Хувь хүн очоод амласан юм биш, энэ Улсын Их Хурал шийдвэр гаргаж 2019 оны 01 дүгээр сарын 01-нээс та бүхний энэ нөхөн төлсөн шимтгэлийн дагуу тэтгэврийг нь олгож эхэлнэ гэж Улсын Их Хурлын гаргасан шийдвэрийг бид очиж амласан. Улсын Их Хурал дахиад ийм шийдвэр гаргачихлаа гээд очих, эцсийн эцэст энэ Улсын Их Хурлын нэр хүнд шүү дээ. Иргэдэд Улсын Их Хурал өөрөө энэ  шийдвэрийг гаргаж амласан байгаа гэдгийг хэлье.
Нөгөөтээгүүр Хүрэлбаатар сайдаа, удаа дараа танаас аргатай зальтай иргэд 5 жил тэтгэвэр тогтоолгох цалингаа өндөр тавьж даатгалаа төлөөд ингэж аваад байна гэж байна. Энэ чинь насны эцэст юм шүү дээ. Тэд нар аргатай зальтай мөнгө илүү гарсандаа биш. Тэд яаж байна вэ гэхээр хөөрхий тэтгэвэртээ гараад 5 жил цаашлаад 10 жил насална биз дээ. Гэтэл гайгүй шиг таван төгрөгөө авч байхын тулд мэдээж хуруу хумсаа маажаад халааснаасаа байдаг юмаа шавхаад тэгээд энэ тэтгэврийн даатгалын шимтгэлээ өндөр төлж байгаа юм. Аргатай зальтайдаа биш. Тэр иргэд маань жирийн иргэд. Харин энэ улсын мөнгө гэдэг чинь эцсийн эцэст иргэдийн мөнгө. Тэгэхээр татвар төлөгчдийн мөнгийг үрэн таран хийдэг шамшигдуулдаг тэр аргатай зальтай чинь энэ төрийн албанд байдаг эрх мэдэлтнүүд л байдаг байх. Тийм учраас иргэдийг дахиж аргатай зальтай нь 5 жил өндөр даатгал төллөө гэж ингэж ярьж байгаа чинь буруу шүү. Яагаад вэ гэвэл тэд нар хөөрхий минь насны эцэст шүү дээ, 5 жил гайгүй тэтгэвэр авахын тулд халаасаа шавхаж тэтгэврийн даатгалын шимтгэлийг нэгэнт хууль нь байж байгаа болохоор зэрэг дараалсан арай өндөр төлөхийн тулд өндөр орлого орж байгаа  шүү дээ тэр хэмжээгээр. Тийм учраас энэ 5 жилээр өндөр төлөөд тэтгэвэртээ гарах нь тэр иргэдийн өөрийнх нь халааснаасаа илүү гаргаад төлж байж даатгалыг төлж байгаа шүү гэдгийг та бас ойлгоорой. Тэгээд энэ малчдыг даатгалын шимтгэлээ төлөөд тэгээд тэтгэврээ авч эхлэх хугацааг нь 2019 онд цаашлаад 2020 оны 01 дүгээр сарын 01-нээс авахаар хэмжээнд болох зохицуулалтыг та яаж ийгээд гаргах ёстой шүү гэдгийг би хэлэх гэж байна. Яагаад вэ гэхээр Олон улсын валютын сантай тохиролцоод ингэлээ, дараа нь орлого гайгүй болохоор зэрэг аяндаа эдийн засаг гайгүй болохоор үүнийгээ эргэж харна гэж иргэдэд бид амласан шүү дээ, энэ Улсын Их Хурал амласан. Түүнээс биш хэн нэг хувь гишүүн очиж амласан юм биш шүү гэдгийг дахин дахин сануулж хэлье. 
Б.Чойжилсүрэн: Тогтохсүрэн гишүүн саналаа хэлье. 
Д.Тогтохсүрэн: Өнөөдөр Байнгын хорооны хурлаар Малчин, хувиараа хөдөлмөр эрхлэгчийн нийгмийн даатгалын шимтгэлийг нэг удаа нөхөн төлүүлэх хууль, Нийгмийн даатгалын сангийн тухай хуульд өөрчлөлт оруулах тухай хууль хоёрыг дэмжээд хэлэлцэх  нь зөв болов уу гэж бодож байна. Дэмжээд анхны хэлэлцүүлгийн явц дээрээ саяын гишүүдийн ярьж байгаа саналуудыг яриад Засгийн газартай ярилцаж байгаад ингээд дундын хувилбар гаргаад явчих боломж би байгаа гэж бодож байгаа юм. 2019 оноос нийгмийн даатгалын шимтгэлээ төлөөд 2020 оноос тэтгэврээ тогтоолгоод тэгэхдээ бас нэг шийдэх ёстой юм нь бид нар өмнөх хууль дээрээ тухайн үеийн амьжиргааны баталгаажих доод түвшнээр төлнө гэсэн юм. Тэгэхээр 1995-2016 он хүртэлх 21 жилийн хугацаа буюу 1990-ээд он, 2000 оны эхэн чинь амьжиргааны баталгаажих түвшин бага байгаа юм. Тэгэхээр төлж байгаа шимтгэл нь ч бага, тогтоолгох гэж байгаа тэтгэвэр нь ч бага, нийгмийн даатгалын санд орж байгаа орлого нь ч бага байгаа юм. Үүнийг бодолцож үзээд доод хэмжээгээ 240 мянга буюу өнөөдрийн хэмжээнд хүргэхэд даатгалын санд орох орлого чинь нэмэгдэнэ, тэтгэвэр тогтоолгох гэж байгаа хүний тэтгэврийн хэмжээ ч өөр болно. Тийм учраас энэ хэлбэрүүдийг аль алийг нь нэлээн тооцоо судалгаатай, нийгмийн даатгалынхантай ярьж байгаад авч үзээд ингээд анхны хэлэлцүүлгийн явцад нэлээн дэлгэрэнгүй яриад шийдээд явчих бололцоотой болов уу гэсэн ийм бодол байна. Аль болохоор Олон улсын валютын сантай байгуулсан гэрээгээ зөрчихгүй хүрээнд нь асуудлыг шийдээд явчих боломжтой болов уу гэсэн ийм бодолтой байна. 
Б.Чойжилсүрэн: Амарзаяа гишүүн саналаа хэлье. 
Н.Амарзаяа: Малчин, хувиараа хөдөлмөр эрхлэгчийн нийгмийн даатгалын шимтгэлийг нөхөн төлөх дээр би гишүүдтэйгээ санал нэг байна. Тэгээд үүн дээр цаг аваад яах вэ. Тэгээд ер нь Улсын Их Хурлаар хуулийг баталж байгаа л даа. Хуулийг батлаад явж байхад аливаа хуулийн зохицуулалт өөрөө төсвийн жил жилийн хуулиудтай нягт уялдаж, холбогдож Улсын Их Хурал, Засгийн газар хоёр хоорондоо нягт хамтарч ажиллах энэ зохицуулалтыг хийх ёстой л доо. Тэгээд үүнийг орхигдуулаад нэг ёсондоо хууль эрх зүй бодлогынхоо арга хэмжээнүүдийг системтэй авч үзэж, хэдэн оноос хэрэгжих нь вэ, тэрийг хэрэгжүүлэхийн төлөө нэлээн санаачилгатай идэвхтэй ажиллах энэ бодлого чиглэл хаягдаад байна гэдгийг хэлье гэж бодож байна. Энэ хуулийн зүйл дээр бас нэг Улсын Их Хурлын 2017 оны 29 дүгээр тогтоолын зарим заалтыг хүчингүй болгох гэдэгтээ бүрэн дүүрэн санал  нэг байна. Энэ Үндсэн хуулийн цэц дээр би Улсын Их Хурлыг төлөөлж очиж байхдаа хамгийн гол нь эдийн засгийн нөхцөл байдал амаргүй, нөгөө талаараа Олон улсын валютын санд хамрагдсан энэ нөхцөл байдал дээр тулгуурлаад 2017-2018 онд одоогийн түвшинд нь төрийн албан хаагчдын цалинг хадгалах, царцаах, цалингийн шатлал нэмэгдэх гэж байгаа бол түүнийг 2017, 2018 ондоо түр зогсоох ийм шийдвэрүүд ялангуяа 4, 5 дугаар заалтууд хүчингүй болж байгаад энэ зөв зүйтэй арга хэмжээ гэж ингэж үзэж байгаа юм.
Гурав дахь асуудал юу вэ гэхээр ашигт малтмалын тусгай зөвшөөрлийн орлого дээр байгаа юм. Буруу зөрүү ойлгож буруу зөрүү тайлбарыг авч байна. Ер нь орон нутагт энэ мөнгийг 50, 70, 100 хувиар олгох нь зөв. Энэ чухал асуудал байгаа. Цаашлаад ашигт малтмалын нөөц ашигласны төлбөр бас 30 хувийг олгодог байсан одоо тавхан хувьтай байж байгаа гэх мэтээр ялангуяа нутаг дэвсгэр дээр нь уул уурхайн олборлолт хийж байгаа энэ нутаг дэвсгэрийнх нь нөхцөл байдлууд байгаль орчин эвдэж сүйтгэж байгаа, худаг ус ширгэж байгаа байгалийн элдэв гамшигт үзэгдэл болж байгаа зүйлүүдийг тооцож үзээд олборлолтоос орж ирж байгаа орлогуудын хайгуул, ашиглалтын тусгай зөвшөөрлийн орлогуудыг орон нутагт нь өгөх нь зүйтэй. Ингэж өгөхдөө энд Уул уурхайн яам алга байна. Салбарын яам үүн дээр маш том бодлого барих хэрэгтэй. Нутаг дэвсгэр нь ачааллаа дааж чадахгүй байгаа энэ хайгуулын лицензтэй энэ талбайн ашиглалтын лиценз өгөх гээд компаниудыг хүлээлгээд бодлого байхгүй байгаа зүйлүүдийг бид нар зогсоох  хэрэгтэй байгаа. Энэ ч утгаараа сая өнөөдөр Ашигт малтмалын хэрэг эрхлэх газрын даргатай уулзаж яг энэ асуудлыг саналын хувьд бодлого болгож дэвшүүлж, одоо байгааг нь дэмжээд авч явж байгаа иргэдийн дэмжлэгийг авах, харин дахиж нэмж хайгуулын болон ашиглалтын тусгай зөвшөөрлийг олгодоггүй байх, тэр нутаг дэвсгэрийн нөхцөл байдлуудыг уялдуулах, зохицуулах, судлах, шинжлэх энэ бодлогын арга хэмжээ маань орхигдсонтой энэ асуудлууд холбоотой байгаа юм гэдгийг би онцолж Байнгын хорооны хурал дээр хэлье гэж үзэж байна. 
Тэгээд 2020 онд хайгуулын талбай оршиж байгаа нутаг дэвсгэрийн төсөвт нь 

100 хувь олгох зохицуулалтыг хийнэ гэдгийг үүнийгээ 2020 онд хэрэгжүүлээд ажиллаарай. Тэгээд ашигт малтмалын нөөц ашигласны төлбөр дээр ч гэсэн цаашид ч гэсэн бодлого баримтлах хэрэгтэй шүү гэдгийг онцолж хэлье. Баярлалаа. 
Б.Чойжилсүрэн: Гишүүд үг хэлж дууслаа. Гишүүдээ 5 хууль, 2 тогтоол байгаа юм байна. Бүгдийг нь 7 хууль нийгмийн даатгалтайгаа нийлээд 7 хууль. Одоо горимын санал гаргаж байна. Асуулт хариултаа бид нар бөөнд нь явсан. Одоо санал хураалтаа тусад нь хийе гэсэн горимын саналыг би оруулж байна. Тэгэхгүй бол зарим хууль дээр гишүүд эсрэг байр суурьтай байгаа юм байна. Тэгэхээр би горимын саналыг дэмжье гэдгээр санал хураалт явуулъя. Санал хураалтыг хууль, тогтоол тус бүрээр нь явуулъя гэдэг санал хураалт. 
Санал хураалтад 11 гишүүн оролцож, санал 100 хувиар дэмжигдлээ. 

Горимын санал дэмжигдсэн тул санал хураалтыг хууль, тогтоол тус бүрээр явуулж эхэлье.  
1.Төсвийн тухай хуульд нэмэлт, өөрчлөлт оруулах тухай хуулийн төслийн үзэл баримтлалыг хэлэлцэхийг дэмжье гэсэн санал хураалт явуулъя. Санал хураалт. 
Санал хураалтад 11 гишүүн оролцож, санал 100 хувиар дэмжигдлээ. 

2.Ирээдүйн тэтгэврийн нөөц сангийн тухай хуульд өөрчлөлт оруулах тухай хуулийн төслийн үзэл баримтлалыг хэлэлцэхийг дэмжье гэсэн томьёоллоор санал хураалт явуулъя. Санал хураалт. 

Санал хураалтад 12 гишүүн оролцож, санал 100 хувиар дэмжигдлээ. 

3.Засгийн газрын тусгай сангийн тухай хуульд өөрчлөлт оруулах тухай хуулийн төслийн үзэл баримтлалыг хэлэлцэхийг дэмжье гэсэн томьёоллоор санал хураалт явуулъя. Санал хураалт. 

Санал хураалтад 12 гишүүн оролцож, санал 100 хувиар дэмжигдлээ. 

4.Боловсролын тухай хуульд нэмэлт, өөрчлөлт оруулах тухай хуулийн төслийн үзэл баримтлалыг хэлэлцэхийг дэмжье гэсэн томьёоллоор санал хураалт явуулъя. Санал хураалт. 

Санал хураалтад 12 гишүүн оролцож, санал 100 хувиар дэмжигдлээ. 

5.Соёлын тухай хуульд нэмэлт, өөрчлөлт оруулах тухай хуулийн төслийн үзэл баримтлалыг хэлэлцэхийг дэмжье гэсэн томьёоллоор санал хураалт явуулъя. Санал хураалт. 

Санал хураалтад 12 гишүүн оролцож, санал 100 хувиар дэмжигдлээ. 

6.”Улсын Их Хурлын 2017 оны 29 дүгээр тогтоолын зарим заалтыг хүчингүй болсонд тооцох тухай” Улсын Их Хурлын тогтоолын төслийн үзэл баримтлалыг хэлэлцэхийг дэмжье гэсэн томьёоллоор санал хураалт явуулъя. Санал хураалт. 

Санал хураалтад 12 гишүүн оролцож, санал 91.7 хувиар дэмжигдлээ. Нарантуяа гишүүнд үг өгье. 
З.Нарантуяа: Энэ тогтоолын нэг заалттай холбоотой Сангийн яамнаас асуулт асуух гэсэн юм. 2017 оны 29 дүгээр тогтоолоор тухайн үедээ бид нар валютын сантай тохирсон хэлэлцээрээ амжилттай хэрэгжүүлэхийн тулд төсвийн зарлагуудыг ямар нэгэн байдлаар царцаая гээд оруулсан. Одоо төсөв боломжтой боллоо больё гэж байгаа юм байна. Хэлэлцэх явцад саналаа хэлье гэж бодож байна. Энэ тогтоолын бас  нэг заалт байгаа, 11 дүгээр заалт гадаадын хөрөнгө оруулалттай томоохон төслүүдийн хөрөнгө оруулалтын гэрээний үр ашгийг дээшлүүлэх, борлуулалтын орлогыг Монгол дахь банкны дансаар дамжуулдаг болгож, улсын валютын нөөцийг нэмэгдүүлэх энэ заалтыг Валютын сангийн шахалтаар бид нар хүчингүй болгочихсон байгаа шүү дээ. Одоо яг Валютын зохицуулалтын тухай хууль шинээр орж ирж байна, дээр нь Монгол Улсын Ерөнхийлөгч бас Валютын зохицуулалтын хуульд иймэрхүү агуулгатай заалтууд оруулж ирж байна. Энэ талаар Сангийн яамны байр суурь ямар байгаа вэ? 
Б.Чойжилсүрэн: Нарантуяа гишүүн ээ, уг нь асуулт асуугаад хариултаа аваад хаачихсан. Үүнийг дараагийн хэлэлцүүлгийн явцад та асуулт асуугаад хариулаад явъя. Дэг зөрчигдөнө. Сая 6 дахиар санал хураачихсан.
7.“Монгол Улсын 2019 оны төсвийн тухай хууль батлагдсантай холбогдуулан авах зарим арга хэмжээний тухай” Улсын Их Хурлын тогтоолын төслийн үзэл баримтлалыг хэлэлцэхийг дэмжье гэсэн томьёоллоор санал хураалт явуулъя. 

Санал хураалтад 12 гишүүн оролцож, санал 91.7 хувиар дэмжигдлээ. 

8.Малчин, хувиараа хөдөлмөр эрхлэгчийн тэтгэврийн даатгалын шимтгэлийг нөхөн төлүүлэх тухай хуульд өөрчлөлт оруулах тухай төслүүдийн үзэл баримтлалыг хэлэлцэхийг дэмжье гэсэн томьёоллоор санал хураалт явуулна. Гэхдээ тайлбар хэлье. Мөнхбат, Амарзаяа гишүүн санал гаргажээ. Дэгийн тухай хуулиар ийм санал гарахгүй юм байна. Тэгээд дэгийн тухай тайлбарыг та хоёрт танилцуулж өгье. Хэлэлцэх эсэх дээр, нэгдүгээр хэлэлцүүлэг дээр ярих юм байна. Тэгэхээр та хоёрын саналаар санал хураалгах бололцоогүй байна. Тайлбарыг хэлээд өгье. Байнгын хорооны хуралдаанаар төслийг хэлэлцэх эсэх асуудлаар хэлэлцүүлэг явуулах үед гишүүд хууль санаачлагчаас төслийн үзэл баримтлалын талаар асуулт асууж, үг хэлж болох бөгөөд үзэл баримтлалыг дэмжих эсэх асуудлаар цөөнх болсон гишүүн нэгдсэн хуралдаанд үг хэлэх хүсэлтээ Байнгын хорооны санал, дүгнэлтэд тусгуулж болно гэсэн ийм гарц байгаа юм байна шүү. Саяын томьёоллоор дэмжье гэдгээр санал хураалт явуулъя. 

Санал хураалтад 12 гишүүн оролцож, санал 91.7 хувиар санал дэмжигдлээ. 

9.Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуульд өөрчлөлт оруулах тухай хуулийн төслийн үзэл баримтлалыг хэлэлцэхийг дэмжье гэсэн томьёоллоор санал хураалт явуулъя. 

Санал хураалтад 12 гишүүн оролцож, санал 100 хувиар дэмжигдлээ. 

Хууль, тогтоолын төслийг хэлэлцэх эсэх асуудлаар Байнгын хорооноос гарах санал, дүгнэлтийг чуулганы нэгдсэн хуралдаанд Улсын Их Хурлын гишүүн Оюунхорол танилцуулна. Хууль, тогтоолын төслийн хэлэлцэх эсэх асуудлыг хэлэлцэж дууслаа. Байнгын хорооны хуралдаан хаасныг мэдэгдье. Гишүүдэд баярлалаа. 
Дууны бичлэгээс буулгасан:

